
 
 
 

30. august 2022 

Inatsisartut suleriaasianni  §  37 imm. 1 naapertorlugu Naalakkersuisunut apeqqut imaattoq 

matumuuna saqqummiuppara:  

Naalakkersuisunut apeqqutit: 

1. Napparsimasup najugaqarfimmi avataani misissorneqarnerani katsorsarneranilu kiffartuussinerit 

pillugit Namminersornerullutik Oqartussat nalunaarutaat nr. 2, 24. januar 2005-meersumi, 

napparsimasoq inuunerminik ulorianartorsiortillugu ataatsimik qanigisaminik 

ingiallorteqarsinnaatitaavoq. Naartoq inuunerminik ulorianartorsiorpat, najugarisallu avataani 

suliaritittariaqarluni, Naartoq imaluunniit naartusoq sorleq napparsimasutut isigineqartarpa? 

2. Naartusoq ingiallorteqarsinnaava, Napparsimasup najugaqarfimmi avataani misissorneqarnerani 

katsorsarneranilu kiffartuussinerit pillugit nalunaarummi §8 naapertorlugu, naartoq imalt. 

naartut inuunerminnik ulorianartorsiorpata? 

a. Taamaassimanngippat, suna tamatumunnga pissutaava? 

3. Napparsimasup najugaqarfimmi avataani misissorneqarnerani katsorsarneranilu kiffartuussinerit 

pillugit nalunaarummi §8-mi ima allassimasoqarpoq: 

”Napparsimasut nunagisamik avataanut katsorsartinniarlugit angallanneqartut, 

inuunerminnik ulorianartorsiortut aamma ilaquttaminnit imaluunniit qanigisaminnit 

ataatsimit peqqinnissaqarfiup akiligaanik pissutsit ajornartinngippassuk 

ingiaqateqartinneqarsinnaapput.” 

Suut pissutigalugit Naartusoq ingiallorteqarsinnaaneq ajorpa, naak naartoq/naartut 

inuunerminnik ulorianartorsiortutut nalilerneqarlutik suliaritittariaqalersartut? 

4. Naartusut 2017-imiit maannamut qanoq amerlatigisut naartumik nunatta avataani 

inuunerminnik ulorianartorsiornerat tunngavigalugu suliaritissimappat? 

5. Taakkunannga qassit ingiallorteqarnissaminnik kissaateqarsimappat? 

6. Taakkunanngalu qassit ingiallorteqarnissaminnut itigartitaasimappat? 

(Inatsisartunut ilaasortaq Aslak W. Jensen, Siumut) 

Tunngavilersuut: 

Apeqqut saqqummerpoq, naartusut ilaat nunatsinniit danmarkimut suliaritikkiartorlutik aallartarmata, 

ingiallorteqarnatik, taamaattoq nalunaarfigitittarsimallutik ingiallorteqartariaqartut suliaritissagunik.  

Taamaattumik apeqqutit qulaani taasakka apeqqutigisariaqalerpakka. 

Kissaatigaara ullut suliffiusut qulit iluini apeqqutikka akineqarumaartut. 


